愛的批囊   潘艷姿
    批囊一般是提來橐批、貯文件等，地址寫清楚，郵票貼夠額，寄出去予人。
    偏偏佇十幾年前，我去進修一個短期的研習課程，佇上尾節的時，先生分予逐家一個批囊，頂面已經寫好地址，貼好郵票，伊講：今也以後，恁若有想卜和我探討啥物，抑是卜和我連繫，攏會當利用即個批囊寫批予我。這雖然只是一個小小的動作，卻隱藏著深深的意涵，也真真正正的實踐『教育無它，模範而已』即句話。
因為佇彼站也，電子批猶無啥普遍，一般人批信來往，猶是用傳統方式較濟；道是用批紙、擱愛寫批囊、貼郵票，感覺上真麻煩，迭迭攏會內容寫到一半無完成、或者是批寫好無郵票通貼，自偌準煞，想未到有人會當先將批囊地址寫好、郵票擱貼好，即種體貼的心，予人感動久久！                      

佇教師節的前夕，我加即個批囊號一個名，叫做『愛的批囊』，嘛卜祝福即個創造愛的批囊的先生，行過生命的幽谷，看著大炎日！

